
Коръән күргәзмәсе 
Из ге  Ра м а з а н  а е н ы ң 

беренче көнендә Чаллы 
шәһәре  музееның күргәзмәләр 
залында  Коръән күргәзмәсе 
ачылды. Ул Казан Кремленең 
“Кол Шәриф” музее Коръән 
коллекциясенең уникаль өлешен, 
күренекле шәмаил һәм тугра 
остасы, Г.Тукай бүләге лауреаты 
Нәҗип ага Нәккашның мәшһүр  
әсәрләрен, “Сабыр” ательесы 
теккән мөселман киемнәре 
үрнәк ләрен ,  “Хәләл -Үз әк ” 
тәкъдим иткән дини сувенирлар 
һәм китапларны үз эченә алды. Шулай ук музей дирекциясе күргәзмә ачылу көненә шәһәр мәчетләре 
турында махсус стенд та әзерләде. Анда шәһәрнең 14 мәчете турында мәгълүмат урнаштырылган.

Күргәзмә ачу тантанасында шәһәр имамнары, сәнгать әһелләре, фән эшлеклеләре, мәгълүмат 
чаралары вәкилләре катнашты. Коръән коллекциясе белән  Казан Кремле ислам мәдәнияте 
музееның өлкән фәнни хезмәткәре Миләүшә Илгиз кызы Даутова таныштырды. Ә Нәҗип ага Нәккаш 
үз әсәрләренең эчтәлеге, аларның язылу тарихы турында сөйләде.   

Музей директоры Румил Рәүф улы Кәрамиев (күргәзмә аның башлангычы белән Чаллы 
мөхтәсибәте булышлыгында оештырылды), имам-мөхтәсиб Әлфәс хәзрәт Гайфуллин, шәһәр 
Башкарма комитеты җитәкчесе урынбасары Рамил Мәрван улы  Хәлимов күргәзмәдә катнашучыларны 
җылы сәламләделәр һәм бу мөһим вакыйга белән чын күңелдән котладылар. Төбәк казые Рөстәм 
хәзрәт Шәйхевәли исә халыкка мөфти Камил хәзрәт Сәмигуллинның сәламнәрен ирештерде.

Күргәзмә Рамазан ае дәвамында, ягъни 15 июньгә кадәр эшләячәк.

Соравыңа җавап бар...

Рамазан-шәриф ае уңаеннан Татарстан 
мөфтияте мөселманнар арасында чыккан 
сорауларга җавап бирү, аңлатма бирү эшен 
көчәйтеп җибәрде. Ураза тоту һәм гыйбадәт 
үтәү тәртипләре һәм үзенчәлекләре 
турында күпсанлы мөрәҗәгатьләрне 
исәпкә алып, Татарстан Республикасы 
мөселманнары Диния нәзарәтенең “Хозур” 
нәшрият йорты Татарстан мөфтие Камил 
хәзрәт Сәмигуллин редакциясендә Рамазан 
турында еш бирелә торган сорауларга 
җавап язылган брошюралар бастырды.

Дөньяның күп кенә илләрендә Рамазан 
ае башлану һәм тәмамлануны айны 
күз белән күреп булганчы ук исәпләп 
чыгаралар. Әгәр ай әле күренмәгән 
булса, күпләгән ураза тотучылар алып 
барган календарь буенча кеше уразага 
керергә тиешме, юкмы? Мәзһәбкә иярү 
мәҗбүриме? Ни өчен мөселман кешесе 4 
сөнни мәзһәбнең берсенә иярергә тиеш? 
Кайсы мәзһәб дөрес? Бер мәзһәбкә икенче 
мәзһәб тәртипләрен кушарга ярыймы? 
Намазда рөкугка кадәр, рөкугтан соң һәм 
өченче рәкәгатькә күтәрелгәндә кулларны 
күтәрергә кирәкме? Тәравих намазында 
сигез рәкәгатьме, әллә егермеме? Әлеге һәм 
башка сорауларга брошюраларда җаваплар, 
имамнарның һәм абруйлы мөселман 
галимнәренең фикерләре китерелә.

Буклетларны Казан һәм республика 
мәчетләреннән алырга мөмкин.

Бәйрәм дә, тәрбия дә
“Нур Ихлас” мәчете терри-ториясендә 

балалар өчен “Гараж сейл” дип аталган 
чара булып узды. Биредә балалар сату-алу 
эшчәнлеге алып бардылар, җомга намазына 
жыелган кунакларга кулдан ясаган сабыннар, 
тәм-томнар һәм китаплар тәкъдим иттеләр. 
Бәяләр алдан билгеләнгәнчә 5 сумнан 50 
сумга хәтле куелган, һәр баланың кибете 
үзенчәлекле формада ясалган иде.

“Гараж сейл”  – “Хәзинә” мөсел-ман 
балалар клубы тарафыннан Чаллы 
шәһәрендә инде икенче кат уздырыла. 
Чара балаларны сату-алу эшчәнлегенә, ә 
соңыннан зәкәт чамасын исәпләп чыгару 
һәм аны мохтаҗларга таратуны өйрәтү 
максаты белән булдырылды.

Чаллының “Гренада” ял паркында 
ир балалар һәм аларның әтиләре 
өчен “Хуш килдең, Рамазан!” исемле 
спорт бәйгесе узды. Әлеге чараның 
максаты изге Рамазан ае уңаеннан 
балаларга  бәйрәм ясауны гына 
түгел, гаилә кыйммәтләренә, татар 
халкының гореф-гадәтләренә, туган 
телгә ихтирам уяту,  актив ялны 
пропагандалау, балаларны спорт һәм 
туризмга тартуны да колачлаган иде. 
Бәйрәмне, Чаллы мөхтәсибәте белән 
берлектә, “Muslim like”, “Заман” үзәге, 
“Яшүсмер” клубы уздырды.

